
Mae gan Dduw lawer iawn i’w ddweud ynghylch ein hagwedd tuag at eiddo ac arian, a hefyd ynghylch sut y dylem drefnu i roi i gynnal ei waith.
Bwriedir yr astudiaethau hyn yn bennaf ar gyfer grwpiau trafod yn y plwyf.  Maent yn cymryd yn ganiataol y bydd y bobl hynny sy’n ymrwymedig i fywyd a gwaith yr eglwys leol yn dymuno byw yn unol â Gair Duw ac yn cymryd eu galwedigaeth fel disgyblion Crist o ddifrif, nid lleiaf ym mater cynorthwyo i gynnal yr eglwys leol.

Mae’r astudiaethau hyn yn ystyried rhai agweddau ar bwnc Rhoi fel Cristnogion ochr yn ochr â dysgeidiaeth Feiblaidd addas.  Maent yn ceisio cynorthwyo’r rhai sy’n cymryd rhan i ateb y cwestiwn, "Beth yw’r meini prawf y byddaf yn eu defnyddio i benderfynu ar fy lefel o roi i’m heglwys y Sul nesaf a phob Sul?"

Yn dilyn blynyddoedd lawer o raglenni stiwardiaeth, cynlluniau amlenni ac amrywiol ‘ddulliau’ o geisio cynnal plwyfi’r Eglwys yng Nghymru yn ariannol, ymddengys na fedrwn serch hynny ddim gwneud fawr gwell na baglu o un argyfwng ariannol i’r llall.  Pam ddylai hi fod felly?  Ai oherwydd ein bod yn ofni dysgu’r egwyddorion a’r canllawiau Beiblaidd ynghylch rhoi fel rhan o ‘raglen meithrin disgyblion’ gyflawn?  Nid argyfwng ynghylch arian sydd gennym; yn hytrach, mae gennym argyfwng ynghylch rhoi.  Ymddengys mai’r rhodd wythnosol ar gyfartaledd yn yr esgobaeth hon ar hyn o bryd yw tua £6.  Nid wyf yn meddwl bod y rhan fwyaf o bobl yn rhoi cyn lleied oherwydd eu bod yn gybyddlyd.  Credaf fod a wnelo’r peth fwy â’r ffaith nad ydy pobl wedi meddwl o ddifrif am y mater a’u bod yn parhau i weithredu o fewn diwylliant o roi symbolaidd a ‘chardota’, diwylliant nad yw’n addas bellach ar gyfer ein sefyllfa go iawn.
Dyma’r ffactorau y mae angen i ni eu hwynebu:

· Hanes hir o gymorthdaliadau ariannol trymion oddi wrth y Corff Cynrychioliadol.  Arferai tua 70% o gost cynnal yr esgobaeth ddod o’r ffynhonnell honno.  Bydd hynny’n lleihau i’r nesaf peth at ddim erbyn 2009.
· Mae llawer o bobl sy’n rhoi ychydig iawn o ddifrif yn meddwl eu bod yn rhoi’n ddigonol.

· Agwedd sy’n ystyried rhoi fel ‘rhoi i’r eglwys', yn hytrach nag yn cychwyn gyda’r datganiad 'Y ni yw’r eglwys – mae hyn er mwyn cynnal y genhadaeth rydym ni’n ymrwymedig iddi'.

· Rhoi nad yw’n ddim rhagor bellach na defod symbolaidd - 'tipyn bach o’r sbarion' – ‘cildwrn’ i’r achos! – yr arferiad o roi ‘ambell swllt ar y plât'.

· Drysu rhwng rhoi i gynnal gwaith yr eglwys a rhoi i elusen – nid ydynt yn yr un cae.

· Drysu rhwng rhoi a chodi arian. 

· Ychydig iawn o addysgu ynghylch rhoi yn gyffredinol nac fel rhan reolaidd o raglen meithrin disgyblion yr eglwys.  Fel arfer dim ond pan gwyd argyfwng y trafodir y pwnc.
· Ychydig o ddealltwriaeth o wir gost cenhadu a gweinidogaethu a thrafodaeth ar hynny.

· Prinder gweledigaeth gyffredinol neu ymrwymiad i weithio tuag at y math o ddyfodol a gytunir yn lleol.

· Diffyg dealltwriaeth a dirnadaeth ymhlith llawer o’r rhai sy’n mynychu’r eglwys o ystyr Efengyl Gras a natur cenhadaeth yr Eglwys.
· Anufudd-dod i air Duw ynghylch rhoi.

Cyflwynir y rhaglen Buddsoddi mewn Cenhadu hon gan gredu’n optimistaidd y gwelwn, ar ôl cyd-drafod a deall y materion dan sylw a’u seiliau Ysgrythurol, ryddhau’r adnoddau angenrheidiol o fewn yr Esgobaeth er gogoniant Duw a lledaeniad ei Deyrnas.  Mae’r astudiaethau hyn yn mynd i’r afael â’r rhan fwyaf o’r pynciau hyn yn uniongyrchol a bydd hynny yn ddi-os yn codi gwrychyn rhai.  Gobeithiaf y bydd yr arweinydd yn ceisio ymdrin â gwrthwynebiadau yn dawel, yn rhesymegol ac yn Ysgrythurol.  Pan amlygir dicter, mae’n werth herio hynny gyda’r cwestiynau - "Pam ydych chi’n ddig?  Ai oherwydd nad yw’r hyn a ddywedir yn wir ynteu ai efallai oherwydd bod ‘y gwir yn brifo'?”
Paratoadau’r Arweinydd ar gyfer y Sesiynau 
· Ymgynghorwch â’r perchennog ynghylch paratoi’r lleoliad gan sicrhau, er enghraifft, bod gennych ddigon o gadeiriau.

· Gadewch ddigon o amser ar gyfer paratoi’r deunydd. (Efallai bydd grŵp o arweinwyr am gyfarfod unwaith neu ddwywaith i weithio drwy un o’r Astudiaethau i ymgyfarwyddo a’r deunydd ac i ddatrys unrhyw anawsterau posibl.)  Gwnewch yn siŵr eich bod wedi darllen y llawlyfr Buddsoddi mewn Cenhadu!

· Paratowch eich deunydd yng nghyd-destun gweddi.
· Cadwch y cyfarfod ei hun i hyd penodol, er enghraifft, awr a hanner, a gorffennwch o fewn yr amser hwnnw.  Gall y rhai sydd am aros am goffi wedyn wneud hynny, ond bydd eraill fydd efallai’n gorfod mynd yn gwybod pa mor hir y byddant allan.  Mae angen i bobl wybod bod yna ganiatâd iddynt adael ar ôl i’r sesiwn orffen!

· Cadwch at y pwynt!  Ceisiwch rwystro unigolion neu’r grŵp cyfan rhag mynd ar ôl ysgyfarnogod!

· Gwnewch yn siŵr bod yna Feiblau ar gael neu fod y rhai sy’n cymryd rhan yn gwybod i ddod â’u Beiblau eu hunain.  Mae hyn yn hanfodol gan mai Astudiaethau Beiblaidd yw’r sesiynau wedi’r cyfan!  
· Yn ystod y cyfarfod, ceisiwch sicrhau bod pawb yn cael eu cynnwys ac nad yw nifer bach o bobl yn meddiannu’r drafodaeth.  Os oes yna unigolyn sy’n creu problemau arbennig, mynnwch sgwrs yn breifat â’r person dan sylw ar y diwedd gan nodi’r angen i ganiatáu i eraill fynegi’u barn ac ati.

· Agorwch a therfynwch bob cyfarfod gyda gweddi – efallai ar ôl yr wythnos gyntaf y gallwch wahodd rhywun arall yn y grŵp i wneud hynny yn y cyfarfod canlynol.
